Төсөл

ЦАХИМ ХӨГЖИЛ, ХАРИЛЦАА ХОЛБООНЫ 
САЙДЫН ТУШААЛ

2022 оны ... дугаар							          		Улаанбаатар 
сарын ....-ны өдөр										хот

Дугаар …

“ЖУРАМ БАТЛАХ ТУХАЙ” 
			
Монгол Улсын яамны эрх зүйн байдлын тухай хуулийн 8 дугаар зүйлийн 8.5 дахь, Захиргааны ерөнхий хуулийн 64 дүгээр зүйлийн 64.1 дэх хэсэг, Нийтийн мэдээллийн ил тод байдлын тухай хуулийн 29 дүгээр зүйлийн 29.1, 29.2, 29.3 дахь хэсэг болон 32 дугаар зүйлийн 32.1.8 дахь заалтыг тус тус үндэслэн ТУШААХ нь:

1.“Мэдээлэл хариуцагч нийтийн мэдээллийн систем үүсгэхийн өмнөх үйл ажиллагаанд зөвлөмж, дүгнэлт гаргах журам”-ыг нэгдүгээр, “Мэдээлэл хариуцагчаас ирүүлэх мэдээллийн маягт”-ыг хоёрдугаар хавсралтаар тус тус баталсугай.

2.Мэдээлэл хариуцагчаас ирүүлсэн мэдээлэлд хийсэн дүгнэлтэд үндэслэн хийх  нэгдсэн тайланг жил бүрийн 7 дугаар сард багтаан санхүү, төсвийн асуудал эрхэлсэн төрийн захиргааны төв байгууллага, эдийн засаг, хөгжлийн асуудал эрхэлсэн төрийн захиргааны төв байгууллагад хүргүүлж байхыг Цахим хөгжил, харилцаа холбооны яамны Цахим хөгжлийн бодлогын хэрэгжилтийг зохицуулах газарт даалгасугай.

3.Энэхүү журмын хэрэгжилтийг зохион байгуулахыг Цахим хөгжил, харилцаа холбооны яамны Цахим хөгжлийн бодлогын хэрэгжилтийг зохицуулах газарт, журмын хэрэгжилтэд хяналт тавьж ажиллахыг тус яамны Хяналт шинжилгээ, үнэлгээ, дотоод аудитын газарт үүрэг болгосугай.




Гарын үсэг




ТАНИЛЦУУЛГА

Мэдээлэл хариуцагч нийтийн мэдээллийн систем үүсгэхийн өмнөх үйл ажиллагаанд зөвлөмж, дүгнэлт гаргах журмын төслийн талаар

Монгол Улсын Их Хурлын 2021 оны 12 дугаар 17-ны өдрийн нэгдсэн хуралдаанаар Нийтийн мэдээллийн ил тод байдлын тухай хуулийн шинэчилсэн найруулгын төслийг баталж, 2022 оны 5 дугаар сарын 1-ний өдрөөс эхлэн нийтээр дагаж мөрдөхөөр зохицуулсан. Уг хуулиар иргэний мэдээлэл хайх, хүлээн авах эрхийг хангах, нийтийн мэдээллийн дэд бүтцийн эрх зүйн үндсийг тогтоох, төрийн үйл ажиллагааг цахим хэлбэрээр явуулах, нээлттэй ил тод шуурхай байлгах, төрийн үйл ажиллагаанд олон нийтийн хяналтыг бий болгохыг зорьсон. 

Монгол Улсын Ерөнхий сайдын 2022 оны 02 дугаар сарын 07-ны өдрийн 13 дугаар захирамжаар Нийтийн мэдээллийн ил тод байдлын тухай хууль, Хүний хувийн мэдээлэл хамгаалах тухай хууль, Кибер аюулгүй байдлын тухай хууль, Цахим гарын үсгийн тухай хуулийн шинэчилсэн найруулга батлагдсантай холбогдуулан бэлтгэл ажлыг хангах, хуульд заасан холбогдох журмын төслийг боловсруулах ажлын хэсгийг байгуулж, ажлын хэсгийн хэрэгжүүлэх үйл ажиллагааны төлөвлөгөөг баталсны дагуу Цахим хөгжил, харилцаа холбооны яамнаас бусад байгууллагуудтай хамтран журмын төслүүдийн боловсруулалтын ажлыг хариуцан ажиллаж байна.

Нийтийн мэдээллийн ил тод байдлын тухай хуулийн 29 дүгээр зүйлийн 29.1 дэх хэсэгт “Мэдээлэл хариуцагч нийтийн мэдээллийн систем үүсгэхийн өмнө цахим хөгжил, харилцаа холбооны асуудал эрхэлсэн төрийн захиргааны төв байгууллагаар зөвлөмж, дүгнэлт гаргуулна.” гэж, мөн зүйлийн 29.2 дахь хэсэгт “Энэ хуулийн 34.1.2-т заасан стратеги төлөвлөгөө болон нийтийн мэдээллийн дэд бүтцэд хамаарах төсөл, хөтөлбөр, арга хэмжээ нь энэ хуулийн 28.1-д заасан ерөнхий төлөвлөлт, энэ хуулийн 32.1.10-т заасан баримтлах чиглэлтэй нийцсэн байна.” гэж, мөн зүйлийн 29.3 дахь хэсэгт “Энэ хуулийн 29.1, 29.2-т заасан үйл ажиллагаанд зөвлөмж, дүгнэлт гаргах журмыг цахим хөгжил, харилцаа холбооны асуудал эрхэлсэн Засгийн газрын гишүүн батална.” гэж, мөн хуулийн 32 дугаар зүйлийн 32.1.8 дахь хэсэгт “Цахим хөгжил, харилцаа холбооны асуудал эрхэлсэн төрийн захиргааны төв байгууллага мэдээлэл хариуцагчийн хэрэгжүүлэх нийтийн мэдээллийн системд зөвлөмж, дүгнэлт гаргах чиг үүргийг хэрэгжүүлнэ.” гэж тус тус заасны дагуу Цахим хөгжил, харилцаа холбооны сайдын тушаалын төслийг боловсруулан танилцуулж байна.

Тус журмын төслийн нэгдүгээр зүйлд “Мэдээлэл хариуцагч нийтийн мэдээллийн систем үүсгэхийн өмнөх үйл ажиллагаанд зөвлөмж, дүгнэлт гаргахад мөрдөх журам”-ыг нэгдүгээр хавсралтаар, “Мэдээлэл хариуцагчаас ирүүлэх мэдээллийн маягт”-ыг хоёрдугаар хавсралтаар тус тус батлахаар тусгасан. Мэдээлэл хариуцагч улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр хэрэгжүүлэх төсөл, хөтөлбөр, арга хэмжээний хүрээнд нийтийн мэдээлийн систем үүсгэж байгаа мэдээлэл хариуцагч нь уг системийг үүсгэхийн өмнө цахим хөгжил, харилцаа холбооны асуудал эрхэлсэн төрийн захиргааны төв байгууллагад тушаалын төслийн хоёрдугаар хавсралтаар батлах маягтын дагуу холбогдох мэдээллүүдийг ирүүлэх, эдгээр мэдээлэлд үндэслэн Нийтийн мэдээллийн ил тод байдлын тухай хуульд заасан шаардлагыг хангаж байгаа эсэхийг нягталж, дүгнэлт, зөвлөмж гарган энэ талаар мэдээлэл хариуцагчид хүргүүлэхээр, мөн дүгнэлт, зөвлөмжийн нэгдсэн тайланг бэлтгэн жил бүрийн 7 дугаар сард багтаан Сангийн яам, Эдийн засаг, хөгжлийн яаманд хүргүүлэхээр тусгалаа. 

Мөн энэхүү журмын төсөлтэй уялдуулан Нийтийн мэдээллийн ил тод байдлын тухай хуулийн 31 дугаар зүйлийн 31.1.2 дахь заалтад заасны дагуу нийтийн мэдээллийн дэд бүтэц, төрийн цахим үйл ажиллагаанд хамаарах цахим төсөл, хөтөлбөр, арга хэмжээний нэгдсэн бүртгэл хөтлөх журмыг Засгийн газар батлах бөгөөд эдгээр журмын төсөл батлагдсанаар улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр хэрэгжүүлэх нийтийн мэдээллийн дэд бүтэц, төрийн цахим үйл ажиллагаанд хамаарах цахим төсөл, хөтөлбөр, арга хэмжээг хэрэгжүүлэхээс өмнөх үйл ажиллагаанд дүн шинжилгээ хийж, дүгнэлт, зөвлөмж өгөх, хэрэгжүүлж байгаа төсөл, хөтөлбөр, арга хэмжээ хоорондын уялдаа холбоог харж, нэгдсэн бүртгэлтэй болох замаар нэг төрлийн үйл ажиллагааг олон байгууллагад давхардсан байдлаар хэрэгжүүлж төсвийн хөрөнгийг хэмнэлтгүй, нэгдсэн төлөвлөлтгүйгээр зарцуулдаг байдлаас урьдчилан сэргийлж, эдийн засгийн үр ашигтай байдлыг хангах нөхцөл бүрдэнэ гэж үзэж байна. 

Төсөл

Цахим хөгжил, харилцаа холбооны 
сайдын 2022 оны ... дугаар тушаалын 
нэгдүгээр хавсралт

МЭДЭЭЛЭЛ ХАРИУЦАГЧ НИЙТИЙН МЭДЭЭЛЛИЙН СИСТЕМ ҮҮСГЭХИЙН ӨМНӨХ ҮЙЛ АЖИЛЛАГААНД ЗӨВЛӨМЖ, ДҮГНЭЛТ ГАРГАХ ЖУРАМ

Нэг. Нийтлэг үндэслэл

1.1.Энэхүү журмын зорилго нь Мэдээлэл хариуцагчаас нийтийн мэдээллийн систем /цаашид “систем” гэх/ үүсгэх талаар мэдээлэл ирүүлэх, мэдээлэлд дүн шинжилгээ хийж, дүгнэлт зөвлөмж гаргахтай холбогдсон харилцааг зохицуулахад оршино. 

1.2.Нийтийн мэдээллийн ил тод байдлын тухай хуулийн 6.1.1, 6.1.2, 6.1.3-т заасан мэдээлэл хариуцагч нь улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр Нийтийн мэдээллийн ил тод байдлын тухай хуулийн 18.2, 18.5.1, 18.5.3, 18.5.4, 18.5.5, 18.5.6-т заасан нийтийн мэдээллийн дэд бүтцэд хамаарах төсөл, хөтөлбөр, арга хэмжээний хүрээнд систем үүсгэхэд дүгнэлт, зөвлөмж гаргах үйл ажиллагааг хэрэгжүүлэхэд энэхүү журмыг дагаж мөрдөнө.
Хоёр.Систем үүсгэх талаар мэдээлэл ирүүлэх

2.1.Мэдээлэл хариуцагч нь тушаалын хоёрдугаар хавсралтаар баталсан маягтын дагуу систем үүсгэх тухай мэдээллийг тухайн системийн санхүүжилтийг батлуулахаас өмнө Цахим хөгжил, харилцаа холбооны яам /цаашид “Яам” гэх/-нд цахим хэлбэрээр ирүүлнэ.
Гурав. Зөвлөмж, дүгнэлт гаргах 

	3.1.Яам нь мэдээллийг хүлээн авч, Нийтийн мэдээллийн ил тод байдлын тухай хуулийн 29.1.1, 29.1.2, 29.1.3, 29.1.4, 29.1.5-д заасан шаардлагыг хангаж байгаа эсэхийг нягтлана. 
	
3.2.Яамнаас дүгнэлт, зөвлөмжийг боловсруулах байнгын ажиллагаатай ажлын хэсэг /цаашид “Ажлын хэсэг” гэх/-ийг Цахим хөгжил, харилцаа холбооны сайдын тушаалаар байгуулна.

	3.3.Ажлын хэсэг нь мэдээллийг хүлээн авснаас хойш ажлын 15 өдөрт багтаан дүгнэлт, зөвлөмжийг боловсруулан цахим хэлбэрээр хүргүүлнэ. 

	3.4.Ажлын хэсгээс дүгнэлт, зөвлөмж гаргахад шаардлагатай нэмэлт мэдээллийг тухайн мэдээлэл хариуцагчаас авч болно. Мэдээлэл хариуцагч нь үүсгэж байгаа системийн талаар техник, эдийн засгийн үндэслэл хийсэн бол Яаманд ирүүлнэ. 
	3.5.Энэ журмын 3.3-т заасан дүгнэлт, зөвлөмжийн нэгдсэн тайланг жил бүрийн 7 дугаар сард багтаан Сангийн яам, Эдийн засаг, хөгжлийн яаманд хүргүүлнэ. 

Төсөл 
	
	Цахим хөгжил, харилцаа холбооны
 сайдын 2022 оны … дугаар тушаалын
хоёрдугаар хавсралт

МЭДЭЭЛЭЛ ХАРИУЦАГЧААС ИРҮҮЛЭХ МЭДЭЭЛЛИЙН МАЯГТ

	№
	Ирүүлэх мэдээлэл
	Тайлбар

	1.1.
	Байгууллагын нэр
	

	1.2
	Төслийн нэр

	

	1.3
	Эхлэх хугацаа /он, сар, өдөр/

	

	1.4
	Дуусах хугацаа /он, сар, өдөр/

	

	1.5
	Гэрээний дүн

	

	1.6
	Төслийн зорилго

	

	1.7
	Хамрах хүрээ

	

	1.8
	Хүлээгдэж байгаа үр дүн

	

	1.9
	Системийг үүсгэх хөрөнгө оруулалтын төрөл  /Улсын төсөв, орон нутгийн төсөв, гадаадын зээл, буцалтгүй тусламж/
	

	1.10
	Үндсэн болон дэмжих системтэй холбогдох эсэх
	

	1.11
	Систем нь танай байгууллагын үйл ажиллагаатай  уялдсан эсэх
	

	1.12
	Систем нь танай байгууллагын ямар асуудлыг шийдэж байгаа талаарх мэдээлэл
	

	1.13
	Системийн цаашдын тогтвортой ашиглалт, үйлчилгээний төлөвлөгөө, боловсон хүчин, техник технологийн нөөц байгаа эсэх 
	

	1.14
	Системийн нийгэмд үзүүлэх үр нөлөөний талаарх мэдээлэл
	

	1.15
	Систем болон нийтийн мэдээллийн бусад систем хоорондын харилцан уялдааны талаарх мэдээлэл
	

	1.16
	Системийн эдийн засгийн үр ашигтай байдлын талаарх мэдээлэл
	

	1.17
	Системийн технологийн нийцэл, хүний хэрэглээнд тохирсон байдлын талаарх мэдээлэл
	

	1.18
	Системийн аюулгүй, найдвартай байдлын шийдэл

МЭДЭЭЛЭЛ ХАРИУЦАГЧ НИЙТИЙН МЭДЭЭЛЛИЙН СИСТЕМ ҮҮСГЭХИЙН ӨМНӨХ ҮЙЛ АЖИЛЛАГААНД ДҮГНЭЛТ, ЗӨВЛӨМЖ ГАРГАХ ЖУРМЫН ТӨСӨЛД ХИЙСЭН НӨЛӨӨЛЛИЙН ШИНЖИЛГЭЭ

	№
	ШАЛГУУР АСУУЛТ
	ӨНӨӨГИЙН НӨХЦӨЛ БАЙДАЛ

	1.
	Журмыг гаргах үндэслэл, шаардлага, зорилт
	Нийтийн мэдээллийн ил тод байдлын тухай хууль 2021 оны 12 сарын 09-ний өдөр батлагдсанаар тус хуулийн хэрэгжилтийг хангах зорилгоор Монгол Улсын Ерөнхий сайдын захирамжаар ажлын дэд хэсэг байгуулан холбогдох журмыг боловсруулах ажлууд эхэлсэн. Энэхүү хууль нь 2022 оны 05 дугаар сарын 01-ний өдрөөс хэрэгжиж эхлэх тул хуулийг дагалдан гарах шаардлагатай нийт 13 журам, 2 аргачлал, 4 жагсаалт, 1 стандарт болон 4 бүртгэлийн баримт бичгүүд батлагдах шаардлага үүссэн. 
Тус журмаар Нийтийн мэдээллийн ил тод байдлын тухай хуулийн 6 дугаар зүйлийн 6.1-т заасны дагуу төрийн байгууллага, төрийн болон орон нутгийн өмчит, төрийн болон орон нутгийн өмчийн оролцоотой хувийн эрх зүйн хуулийн этгээд болон хууль, эсхүл гэрээний үндсэн дээр төрийн байгууллагын тодорхой чиг үүргийг гүйцэтгэж байгаа этгээд буюу мэдээлэл хариуцагчийн улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр үүсгэн ашиглахаар төлөвлөж байгаа нийтийн мэдээллийн дэд бүтэцтэй холбоотой мэдээллийн систем, төсөл хөтөлбөр, арга хэмжээг үүсгэхээс өмнө дүгнэлт, зөвлөмж гаргах үйл ажиллагааг зохицуулах зорилготой.

	2.
	Журмын ерөнхий бүтэц, зохицуулах харилцаа, хамрах хүрээ
	Журам нь Нийтлэг үндэслэл, систем үүсгэх талаар мэдээлэл ирүүлэх, мөн зөвлөмж, дүгнэлт гаргах гэсэн нийт 3 зүйл, 8 заалттай байхаар бүтэцлэгдсэн. Журмын нэгдүгээр зүйлд тус журмаар зохицуулах харилцааг буюу “Мэдээлэл хариуцагчаас нийтийн мэдээллийн систем /цаашид “систем” гэх/ үүсгэх талаар мэдээлэл ирүүлэх, мэдээлэлд дүн шинжилгээ хийж, дүгнэлт зөвлөмж гаргахтай холбогдсон харилцааг зохицуулна” гэж заасан бөгөөд энэхүү журмаар тус яаманд мэдээлэл ирүүлэх мэдээлэл хариуцагчийн ангиллыг тодорхой заасан. Мөн хөрөнгө оруулалтын төсвийн ангиллыг оруулснаар энэхүү журмын хамрах хүрээг тодорхой болгосон.

	3.
	Журам гарсны дараа эрх, хууль ёсны ашиг сонирхол нь аливаа байдлаар хөндөгдөх бүлгийг тодорхойлох
	Энэхүү журмаар мэдээлэл хариуцагч буюу төрийн байгууллага, төрийн болон орон нутгийн өмчит, төрийн болон орон нутгийн өмчийн оролцоотой хувийн эрх зүйн хуулийн этгээд болон хууль, эсхүл гэрээний үндсэн дээр төрийн байгууллагын тодорхой чиг үүргийг гүйцэтгэж байгаа этгээд улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр төсөл хөтөлбөр, арга хэмжээний хүрээнд бүх төрлийн нийтийн мэдээллийн дэд бүтэцтэй холбоотой систем үүсгэх тохиолдолд тухайн мэдээлэл хариуцагчаас цахим хөгжил, харилцаа холбооны асуудал эрхэлсэн төрийн захиргааны төв байгууллагад мэдээлэл ирүүлнэ гэж заасан. Энэ нь нэг талаас тухайн байгууллага өмнө нь зөвхөн өөрийн салбарын хэмжээнд, эсхүл байгууллагын хүрээнд шийдвэрлэн мэдээллийн системийн төсөл хөтөлбөр, арга хэмжээг хэрэгжүүлдэг байсныг өөрчлөн заавал энэ чиглэлийн цахим хөгжил, харилцаа холбооны бодлогыг тодорхойлж байгаа дүгнэлт, зөвлөмж авах шаардлагыг үүсгэж байгаа тул эдгээр байгууллагуудын эрх ашиг бага зэрэг хөндөгдөх боловч, улсын төсвийн хөрөнгө оруулалт болон Засгийн газрын шугамаар авч, ашиглаж байгаа хөнгөлөлттэй зээл болон буцалтгүй тусламжийн хөрөнгөөр цахим төсөл, хөтөлбөр, арга хэмжээг хэрэгжүүлэхээс өмнөх үйл ажиллагаанд дүн шинжилгээ хийж, дүгнэлт, зөвлөмж авснаар хэрэгжүүлэхээр төлөвлөж байгаа төсөл, хөтөлбөр, арга хэмжээ хоорондын уялдаа холбоог харж, нэгдсэн бүртгэлтэй болох замаар нэг төрлийн үйл ажиллагааг олон байгууллагад давхардсан байдлаар хэрэгжүүлж төсвийн хөрөнгийг хэмнэлтгүй, нэгдсэн төлөвлөлтгүйгээр зарцуулдаг байдлаас урьдчилан сэргийлж, эдийн засгийн үр ашигтай байдлыг хангах нөхцөл бүрдэнэ гэж үзэж байна. 

	4.
	Хүний эрх, эрх чөлөө, өрсөлдөөнийг хязгаарласан, эдийн засаг, нийгмийн болон бусад үйл ажиллагаанд саад хориг учруулсан, аливаа хүнд суртал, авлига гарах нөхцөл боломж бүрдүүлсэн байж болзошгүй зохицуулалт агуулж байгаа эсэх
	Энэхүү журамд хүний эрх, эрх чөлөө, өрсөлдөөнийг хязгаарласан, эдийн засаг, нийгмийн болон бусад үйл ажиллагаанд саад хориг учруулсан, аливаа хүнд суртал, авлига гарах нөхцөл боломж бүрдүүлсэн байж болзошгүй зохицуулалт агуулагдаагүй болно.

	5.
	Тухайн асуудлыг зохицуулж байгаа хүчин төгөлдөр хууль, захиргааны хэм хэмжээний акт байгаа эсэх
	Нийтийн мэдээллийн ил тод байдлын тухай хууль 2022 оны 05 дугаар сарын 01-ний өдрөөс хүчин төгөлдөр хэрэгжиж эхлэх бөгөөд энэ журмаар зохицуулах харилцаа өмнө нь бусад хүчин төгөлдөр хууль, захиргааны хэм хэмжээний актад тусгагдаж байгаагүй болно.

	6.
	Журмыг хэрэгжүүлэхэд шаардлагатай хүний нөөц, техник, эдийн засгийн тооцоо
	Тус журмыг хэрэгжүүлэхэд улсын төсвийн хөрөнгө оруулалт болон бусад нэмэлт хүний нөөц, техник, эдийн засгийн нөөц шаардахгүй.

